
覽古

作者：盧諶

↑ 《昭明文選�卷二十一》

趙氏有和璧，天下無不傳。

秦人來求市，厥價徒空言。

與之將見賣，不與恐致患。

簡才備行李，圖令國命全。

藺生在下位，繆子稱其賢。

奉辭馳出境，伏軾逕入關。

秦王御殿坐，趙使擁節前。

揮袂睨金柱，身玉要俱捐。

連城既偽往，荊玉亦真還。

爰在澠池會，二主克交歡。

昭襄欲負力，相如折其端。

眥血下霑衿，怒髮上衝冠。

西缶終雙擊，東瑟不隻彈。

捨生豈不易，處死誠獨難。

稜威章臺顛，彊禦亦不干。

屈節邯鄲中，俛首忍迴軒。

廉公何為者？負荊謝厥愆。

智勇蓋當代，弛張使我歎。

此作品在全世界都属于公有领域，因为作者逝世已经超过100年，且作品于1931年1月1日

之前出版。

